
Katika msimu huu wa Vuli, joto la bahari katika eneo la 
tropiki ya kati ya Bahari ya Pasifiki linatarajiwa kuendelea kuwa la 

Juu ya Wastani, hali inayoashiria uwepo wa El Niño yenye nguvu 

kubwa. Aidha, joto la bahari la Juu ya Wastani linatarajiwa zaidi 
katika eneo la magharibi mwa Bahari ya Hindi ikilinganishwa na eneo 

la mashariki mwa bahari ya Hindi, hali inayotarajiwa kusababisha 

upepo wa bahari wenye unyevu kuvuma kuelekea maeneo ya nchi 
yetu. Vilevile, joto la bahari la Wastani hadi Juu kidogo ya Wastani 

linatarajiwa katika eneo la mashariki mwa Bahari ya Atlantiki (karibu 

na pwani ya Angola). Kwa ujumla, hali hizi za bahari zinatarajiwa 

kuimarisha mifumo isababishayo mvua katika maeneo mengi ya nchi. 

 

 
 

Msimu wa mvua za Vuli ni mahususi kwa maeneo ya 

nyanda za juu kaskazini mashariki (mikoa ya Arusha, Manyara na 
Kilimanjaro), pwani ya kaskazini (kaskazini mwa mkoa wa Morogoro, 

mikoa ya Pwani (ikijumuisha visiwa vya Mafia), Dar es Salaam, 

Tanga pamoja na visiwa vya Unguja na Pemba), ukanda wa Ziwa 
Victoria (mikoa ya Kagera, Geita, Mwanza, Shinyanga, Simiyu na 

Mara) pamoja na kaskazini mwa mkoa wa Kigoma. 

Kutokana na mifumo ya hali ya hewa inayotarajiwa katika kipindi cha 

Vuli 2026, mvua za juu ya wastani hadi wastani zinatarajiwa katika 
maeneo mengi ya mikoa ya Kagera, Geita, Mwanza, Shinyanga, 

Simiyu, Mara, Arusha, Manyara, Kilimanjaro, kaskazini mwa mkoa 

wa Kigoma, Dar es Salaam, Tanga, Pwani (ikiwemo visiwa vya 

Mafia), kaskazini mwa mkoa wa Morogoro pamoja na visiwa vya 

Unguja na Pemba. Kwa kawaida mvua za Vuli huisha mwezi 

Desemba, hata hivyo kwa mwaka huu, mvua za nje ya msimu 
zinatarajiwa kuendelea hadi mwezi Januari, 2027. Hata hivyo 

ongezeko la mvua linatarajiwa katika mwezi wa Novemba, 2026. 

Maelezo ya kina juu ya mwelekeo wa mvua hizo za msimu ni kama 

ifuatavyo:- 

Kanda ya Ziwa Victoria: (mikoa ya Kagera, Geita, Mwanza, 

Shinyanga, Simiyu, na Mara) pamoja na kaskazini mwa mkoa wa 

Kigoma (wilaya za Kakonko na Kibondo):  

Mvua za Vuli zinatarajiwa kuwa za Juu ya Wastani hadi Wastani 
katika maeneo ya mikoa ya Kagera, Geita, Mwanza, Shinyanga, 

Simiyu, Mara pamoja na kaskazini mwa mkoa wa Kigoma.  

Mvua hizo zinatarajiwa kuanza wiki ya nne ya mwezi Septemba hadi 

wiki ya kwanza ya mwezi Oktoba, 2026. Mvua za Vuli 2026 kwa 

maeneo hayo zinatarajiwa kuendelea hadi mwezi Januari, 2027.  

Ukanda wa Pwani ya Kaskazini: (kaskazini mwa mkoa wa 

Morogoro, mkoa wa Pwani (ikijumuisha kisiwa cha Mafia), Dar es 

Salaam, Tanga pamoja na visiwa vya Unguja na Pemba):  

Mvua za Juu ya Wastani hadi Wastani zinatarajiwa katika mikoa ya 
Dar es Salaam, Tanga, Pwani (ikijumuisha visiwa vya Mafia), 

kaskazini mwa mkoa wa Morogoro na visiwa vya Unguja na Pemba. 

Mvua hizo zinatarajiwa kuanza wiki ya kwanza na ya pili ya mwezi 

Oktoba, 2026 na kuisha mwezi Januari, 2027. 

Nyanda za Juu Kaskazini Mashariki: (mikoa ya Arusha, Manyara 

na Kilimanjaro):  

• Msimu wa mvua za Vuli, 2026 unatarajiwa kuathiriwa kwa kiwango kikubwa na hali ya El Niño yenye nguvu kubwa.  

• Mvua za Vuli, 2026 zinatarajiwa kuwa za Juu ya Wastani hadi Wastani katika maeneo mengi ya Ukanda wa Pwani ya Kaskazini, Nyanda 

za Juu Kaskazini Mashariki, Ukanda wa Ziwa Viktoria na kaskazini mwa Mkoa wa Kigoma.  

• Mvua za Vuli, 2026 zinatarajiwa kuanza wiki ya nne ya mwezi Septemba na wiki ya kwanza ya mwezi Oktoba, 2026 katika maeneo ya 

ukanda wa Ziwa Viktoria na baadae kusambaa taratibu katika maeneo mengine mwezi Oktoba. Kwa kawaida, mvua za Vuli huisha mwezi 

Desemba; hata hivyo, katika msimu huu mvua za nje ya msimu zinatarajiwa kuendelea hadi mwezi Januari, 2027.  

• Ongezeko la mvua linatarajiwa katika kipindi cha mwezi Novemba, 2026.  

MIFUMO YA HALI YA HEWA KWA KIPINDI 

CHA OKTOBA HADI DISEMBA 2026 

MWELEKEO WA MVUA ZA VULI 2026 

Mvua za Juu ya Wastani hadi Wastani zinatarajiwa katika maeneo 

haya. Mvua hizo zinatarajiwa kuanza katika wiki ya kwanza na ya pili 

ya mwezi Oktoba, 2026 na kuisha mnamo mwezi Januari, 2027 

 
 

Kielelezo: Mwelekeo wa mvua za Vuli 2026 
 
Angalizo 1: Kutokana na uwepo wa El-Niño, vipindi vya mvua 

vinatarajiwa kwa mwezi Septemba, 2026 katika baadhi ya maeneo 

nchini. Hata hivyo, mvua za Vuli, 2026 zinatarajiwa kuanza rasmi 

mwezi Oktoba, 2026 katika maeneo mengi.  

Angalizo 2: Kuwepo kwa hali ya El Niño kuelekea mwishoni mwa 

mwaka kunaweza kusababisha kuanza mapema kwa mvua za Novemba 

2026 – Aprili 2027 (Msimu) katika baadhi ya maeneo yanayopata 

msimu mmoja wa mvua kwa mwaka, ambako kwa kawaida msimu wa 

mvua huanza mwezi Novemba.  

 
 
 
Kilimo, mifugo, uvuvi na wanyamapori 

Maeneo yanayotarajiwa kupata unyevu wa udongo kuzidi 
kiasi pamoja na mafuriko yanaweza kukumbwa na magonjwa ya 

mazao yanayosababishwa na kuvu, bakteria na virusi. Magonjwa haya 

yanaweza kuathiri ukuaji, ubora na mavuno ya mazao. Hata hivyo, 
shughuli za kilimo zinatarajiwa kuendelea kama ilivyo kawaida katika 

baadhi ya maeneo katika msimu huu wa Vuli, 2026, hivyo wakulima 

wanashauriwa kuandaa mashamba, kupanda, kupalilia na kutumia 
pembejeo husika kwa wakati. Pia wakulima wanashauriwa kutumia 

mbinu bora na teknolojia za kuzuia maji kutuama mashambani, 

mmomonyoko wa udongo na upotevu wa rutuba; na kuchagua mbegu 
na mazao sahihi kwa ajili ya msimu huu wa Vuli, kama 

watakavyoshauriiwa na maafisa ugani. Aidha, inashauriwa kuimarisha 

miundombinu ya kilimo pamoja na uvunaji maji ya mvua. Hatua hizi 

zitasaidia kupunguza athari za mvua nyingi na kuongeza uzalishaji. 

Wafugaji na wavuvi wanatarajiwa kunufaika na upatikanaji wa 

malisho ya mifugo na chakula cha samaki. Hata hivyo, mlipuko wa 

magonjwa ya mifugo kama vile ugonjwa wa homa ya bonde la ufa, 
kuoza kwa kwato na kuzaliana kwa wadudu wanaosambaza magojwa 

vinaweza kujitokeza. Vilevile, matukio ya kuongezeka kwa magonjwa 

ya mwani baharini na kupungua kwa uzalishaji wa mwani kutokana na 
kupungua kwa kiwango cha chumvi ya maji ya bahari vinatarajiwa. 

Wafugaji wanashauriwa kutumia mbinu bora za ufugaji ili kutunza 

malisho na kuvuna maji ya mvua kwa matumizi ya baadae. Wakulima 
wa mwani wanashauriwa kulima mwani kwenye maji ya kina kirefu ili 

kuondokana na athari za maji ya mvua yatakayoingia baharini.  

Upatikanaji wa malisho na maji kwa wanyamapori katika mbuga na 

hifadhi za wanyamapori unatarajiwa kuwa mzuri. Hata hivyo, mvua 
nyingi zinazotarajiwa zinaweza kusababisha kutuama kwa maji na 

mafuriko, ambayo yanaweza kusababisha wanyamapori kuhama. Hali 

hii inaweza kusababisha hatari ya magonjwa ya wanyamapori 
kusambaa kwa wanyama wanaofugwa, kutokana na wanyamapori 

kuingia katika maeneo ya jamii yanayozunguka mbuga na hifadhi za 

wanyamapori. Hali hiyo inaweza kuongeza uwezekano wa 
kuongezeka kwa migogoro kati ya binadamu na wanyamapori, na 

kusababisha hatari kwa binadamu na wanyama wanaofugwa. Mamlaka 

husika zinashauriwa kuboresha miundombinu mbalimbali katika 
hifadhi za wanyamapori na kujenga uelewa kwa jamii ili kupunguza 

athari zinazoweza kujitokeza kutokana na hali ya mvua inayotarajiwa. 

Aidha, jamii inashauriwa kutoa taarifa kwa mamlaka husika iwapo 
wanyamapori wataingia katika makazi au maeneo mbalimbali ya watu 

ili waweze kudhibitiwa. 

Angalizo 3: Mwelekeo wa mvua uliotolewa hapa umezingatia zaidi 

kipindi cha msimu (miezi mitatu) na hali ya mvua katika maeneo 
makubwa. Hivyo, viashiria vinavyochangia mwenendo wa mifumo 

ya mvua na mabadiliko ya muda mfupi katika maeneo madogo 

utazingatiwa katika uchambuzi wa utabiri wa muda wa kati na 
mfupi. Watumiaji wa taarifa hii wanashauriwa kufuatilia taarifa za 

utabiri wa saa 24, siku 10, mwezi na tahadhari kama zinavyotolewa 

na Mamlaka ya Hali ya Hewa Tanzania. 

